
Terjemahan: Al-Fadhil Ustaz Yusmail Bin Yusoft

Moga Allah berselawat dan salam ke atas Junjungan Besar Saiyyidina Muhammad serta
ke atas ahli keluarga Baginda berserta para Sahabat

Ku mohon ampun Mu ya Allah, Ku mohon ampun Mu ya Allah, Ku mohon ampun Mu ya
Allah, Aku bertaubat kepada Mu ya Allah

Daripada semua yang dibenci oleh Allah, Daripada jenis kata-kata, perbuatan, lintasan
hati, pandangan mata dan juga bantuan

Aku mohon ampun dari Allah Yang Maha Agung, Yang tiada Tuhan melainkan Dia Yang
Maha Hidup lagi Maha Berdiri dengan sendiri Nya, dan aku bertaubat pada Nya

Ya Allah, sesungguhnya aku mohon keampunan Mu atas apa yang telah aku perlakukan,
dan atas apa yang akan aku lakukan, juga atas apa yang aku sembunyikan dan atas apa
yang terang-terangan aku lakukan, serta atas apa yang telah aku melampaui juga atas apa
jua yang Engkau Maha Mengetahui daripada diriku, Engkau Yang Maha Mendahulukan
dan Engkau Yang Maha Menangguhkan dan Engkau Maha Berkuasa atas setiap sesuatu.

Aku Mohon keampunan Mu ya Allah, Yang Empunya sekalian kehebatan serta
kemuliaan, daripada kesemua jenis dosa dan kesalahan.

Aku mohon keampunan Mu ya Allah atas dosa-dosaku kesemuanya, yang tersembunyi
dan yang terang-terangan, yang kecil juga yang besar, yang sudah lama berlaku dan yang
baru berlaku, yang mula-mulanya dan yang terakhirnya, yang luarannya dan yang
dalamannya, serta aku bertaubat kepada Nya.

Ya Allah, sesungguhnya aku mohon keampunan Mu atas segala dosa yang telah aku
taubat kepada Mu tetapi aku masih melakukannya.

Aku mohon keampunan Mu atas perbuatanku yang ingin mendapatkan redho Mu tetapi
aku campur adukkan dengan perkara yang Engkau tak redhoi.

Aku mohon keampunan Mu atas janjiku kepada Mu yang akhirnya aku mungkiri.

Aku mohon keampunan Mu atas menuruti ajakan hawa nafsuku dengan mudahnya,
sesuatu yang samar bagiku sedang ia adalah haram di sisi Mu.

Aku mohon keampunan Mu, wahai Tuhan yang tiada Tuhan melainkan Dikau, wahai
Yang Maha Mengetahui yang ghaib juga yang jelas nyata pada semua kejahatan yang
telah aku lakukan, yang telah ku lakukan pada siang yang terang juga pada malam yang
gelap, yang telah aku lakukan beramai-ramai mahupun sendirian, yang sembunyi-sem-
bunyi mahupun terang-terangan sedang Engkau Maha Memerhati kepada diriku ketika
aku bergelumang dengan dosa tersebut, ketika aku melakukan kederhakaan, maka aku
bertaubat pada Mu wahai Yang Maha Penyantun, Wahai Yang Maha Mulia, Wahai Yang
Maha Pengasih.

Aku mohon keampunan Mu atas nikmat-nikmat kurniaan Mu kepadaku yang akhirnya
aku pergunakan untuk menderhakai Mu

Aku mohon keampunan Mu atas dosa-dosa yang tiada seorang pun tahu melainkan
Engkau, yang tiada seorang pun melihatnya melainkan Engkau, yang tiada kuharapkan
kecuali kelembutan Mu terhadap kesalahanku, yang tiada dapat menyelamatkanku melain-
kan kemaafan Mu.

Aku mohon keampunan Mu atas setiap sumpah yang telah kulafazkan lalu aku melanggar
sumpah tersebut sedang aku tahu aku akan diseksa atas pelanggaran tersebut.

Aku mohon keampunan Mu wahai Tuhan yang telah bertitahkan ( Tiada Tuhan melainkan
Dikau, Maha Suci Engkau, sesungguhnya akulah yang termasuk dalam orang-orang yang
zalim. Maka Kami kabulkan permintaanya (Nabi Yunus) dan Kami selamatkannya
daripada kesulitan itu. Demikian jua Kami selamatkan orang-orang yang beriman. Dan
Nabi Zakariya ketika beliau berdoa kepada Tuhannya “wahai Tuhanku, jangan Kau
biarkan aku sendirian sedangkan Engkau lah sebaik-baik Yang Memberi Pewaris”)
Al-Anbiya : 87-88. (wahai Tuhanku, ampunkanlah dosaku dan kasihanilah diriku sedang
Engkau lah sebaik-sebaik yang mengasihani) Al-Mukminun : 118

Aku mohon keampunan Mu atas segala kefardhuan yang telah Kau wajibkan keatasku
pada malam hari dan siang hari lalu aku tinggalkan kewajipan tersebut kerana tak sengaja

atau memang aku sengaja atau aku terlupa atau aku ringan-ringankan, atau kerana aku
tidak mengetahui sedangkan aku akan diseksa atas dosa tersebut.

Aku mohon kemapunan Mu atas setiap sunnah daripada sunnah-sunnah tinggalan
Penghulu sekalian utusan, Penutup sekalian nabi, Nabi Mu Sayyidina Muhammad
sollallahu ‘alayhi wa sallam serta ahli keluarga Baginda serta para sahabat, lalu aku
tinggalkan sunnah tersebut kerana lalai atau terleka atau lupa atau meringan-ringankan
atau tidak tahu atau kurang mengambil berat terhadap sunnah-sunnahnya.

Aku mohon keampunan Mu wahai Tuhan yang tiada Tuhan melainkan Dikau, Keesaan
Mu tiada sekutu dan tandingan, dan bahawasanya Saiyyidina Nabu Muhammad itu adalah
hambaMu serta utusanMu, Maha Suci Engkau hai Tuhan Pentadbir sekalian alam, bagi
Mu sekalian kerajaan bagi Mu sekalian pujian, Engkau sahaja sudah cukup untuk kami
Engkau sebaik-baik Penjaga, Sebaik-baik Pelindung Sebaik-baik Pembantu, tiada daya
tiada upaya melainkan dengan Allah Yang Maha Tinggi lagi Maha Agung.

Wahai Tuhan Yang dapat Membentuk semula segala yang pecah, Wahai Tuhan Yang dapat
menyatukan setiap cebisan, wahai Tuhan Yang Menemani setiap yang bersendirian, wahai
Tuhan Yang dapat Memudahkan setiap yang sulit, wahai Tuhan Yang tidak memerlukan
sebarang penjelasan dan perincian, sedang Dikau Maha berkuasa atas apa jua yang Dikau
kehendaki.

Selawat dan salam atas Junjungan Besar Saiyyidina Nabi Muhammad, ahli keluarga
Baginda serta para sahabat sebanyak selawat sesiapa sahaja yang berselawat dan sebanyak
bilangan yang tidak berselawat.

Ya Allah, selawatlah kepada Ruh Nabi Muhammad atas sekalian ruh-ruh.

Ya Allah, selawatlah ke atas tanah Nabi Muhamamd atas sekalian tanah-tanah.

Ya Allah, selawatlah ke atas kubur Nabi Muhammad atas sekalian kubur-kubur.

Ya Allah, selawatlah ke atas rupa Nabi Muhammad atas sekalian rupa bentuk.

Ya Allah, selawatlah ke atas nama Nabi Muhammad atas sekahan nama-nama.

(Sesungguhnya telah datang kepada kamu seorang rasul yang sangat agung daripada
kalangan kamu yang sangat bimbangnya terhadap sesuatu yang membebankan kamu,
yang sangat mengambil berat tentang kamu, dan sangat lemah lembut terhadap
orang-orang beriman. Sekiranya mereka masih berpaling jua maka katakanlah wahai Nabi
Muhammad: cukuplah Allah bagiku tiada Tuhan melainkan Dia, kepadaNya aku berserah
dan Dialah Tuhan pentadbir arasy yang agung.) At-Taubah : 128-129

Semoga Allah sentiasa berselawat dan mengucapkan salam kepada Saiyidina Nabi
Muhammad, ahli keluarga baginda serta para sahabat. Segala pujian bagi Allah Tuhan
yang mentadbir sekalian alam. Pada setiap ketika untuk selama-lamanya. Sebanyak
bilangan mahkluk ciptaanNya. Dan sebanyak bilangan keredhaan ZatNya. Dan sebanyak
hiasan arasyNya. Dan sebanyak tinta yang mencatat titahNya.

Wahai Tuhanku, ampunkan aku dan kasihani aku dan kurniakan taubat kepadaku. (70 kali)

Aku mohon keampunan Allah Yang Empunya sekalian kehebatan dan Empunya sekalian
kemuliaan atas segala dosa dan kesilapan. (50 kali)

